Дөнья әдәбияты яктылыгында бүгенге татар балалар әдәбияты
Хөрмәтле дуслар!
Безнең бу күркәм мәҗлесебездә «тагын бер җитди теоретик доклад тыңлап, аптырап утырырбыз ахры» дип уйлап куйган иптәшләребез нык кына ялгышырлар шикелле. Чөнки мин һич тә Сезнең алдыгызга чыгып, катлаулы, авыр, артык җитди мәсьәләләр күтәрергә җыенмыйм.
Сүз, әлбәттә балалар әдәбияты, аның проблемалары, уңай һәм кимчелекле яклары турында барыр. Әмма, кайбер мәсьәләләрне мин кузгатып кына куярмын – калганнарын үзегез өстәрсез.
Барыбызга да мәгълүм: бүген кыйбласызлык чорында яшибез – кая барып чыгарбыз – билгесез. Әдәбият та көннән-көн үзгәрә. Гомумән, бүген өлкән буын вәкилләре дә, яшьләр дә балалар, яшьүсмерләр өчен иҗат итәргә омтылалар. Әлеге агым нәтиҗәсендә, ХХ гасыр бышындагы кебек үк, гасыр азагында һәм ХХ1 гасыр башында да бер-берсенә охшаш шигырьләр, таныш образлы һәм сюжетлы әсәрләр күбәйде, бу хәл исә, үз чиратында, балалар әдәбиятының сәнгатьлелеген киметте. Дөрес, вакыт рәхимсез, усал тәнкыйтьче. Мәгънәсез, җиңел формада, логик эзлексез әсәрләр онытылыр. Әмма, балаларга нәрсә язсаң шул ярый дип, китап кибетләрен бәясез китаплар белән тутырган авторлар борчый, әлбәттә. Сайлап алу мөмкинлегенең яхшы яклары булса да, сайлап алу дәрәҗәләре түбән сатып алучылар да бар икәнен онытмыйк. Ә кисәтергә Тукайлар да, Алишлар да, Җәлилләр дә, Бари Рәхмәтләр дә юк. Ярый әле Шәүкат Галиев, Роберт Миңнуллин, Фәнис Яруллин, Галимҗан Гыйльманов, Рафис Корбан, Резедә Валиева, Рәшит Бәшәребез бар. Алар яшь укучыларыбызга бүген ни кирәген әйбәт беләләр, иҗатларында тормышның иң кирәкле хасиятләре җанлана. 
Сүзебезне дөнья әдәбиятында киң таралан әниләр турындагы әсәрләргә бәйләп башлыйк. «Әни кирәк», «әни кирәк» дип җырлыйбыз, бу – һичкайчан искермәячәк тормыш законы. Һәр баланың һәр яшәеш көненә иңдерергә тиешле сүзләр. Әниләр турында шул кадәр күп язалар, без инде кемнең ничек язганлыгын аера алмас хәлгә килә башладык. Әмма әдәбиятның чаралары бер генә түгел бит! Ни өчен «әниләрен яратучылар» яңа алымнар эзләмиләр? Бер үк әйберне кабатлап тору ялыктыра бит! Ни өчен бу турыда матур итеп, яңача, образлар аша, хәтта шаккаттырырлык итеп әйтмәскә? Эзләнәләрме бүген балалар өчен язучылар, әллә бер-берсен кабатлап кына утыралармы? 
Ә бүген үрнәк булырлык әтиләр турында әсәрләр бармы? Дөрес, бу темага онытылганда бер язып куючылар очрый. Үз вакытында Җ.Дәрзаман да башкалардан аерылыбрак, үрнәк ата образын бирергә омтылды. Мисал итеп, «Тылсымлы чүкеч»ен китерегә мөмкин: 
Әти сукса, нык суга,

Кадактан да ут чыга.

Каян килә мондый көч,

Тылсымлыдыр бу чүкеч. 

Яки, М.Таничның «Песенка про папу» шигыре:

Папа может, папа может, все, что угодно,
Плавать брассом, спорить басом, дрова рубить!
Бүгенге чорда балалар әдәбиятына мондый шигырьләр кирәк. 
Балалар әдәбиятына бүген тирәнтен һәм һәрьяклап эзләнүләр җитми. Сорау туа: ни өчен Даниил Хармс, Самуил Маршак, Корний Чуковский гаҗәеп сурәтләр, образлар аша укучыларга матур фикерләр җиткерә алганнар? Ә бүгенге безнең әдәбиятка ул җитешми? Фикерне турыдан-туры әйтү – ул бит әдәбият эше түгел! Образ бит сынландырганда, сындырып (смещение), рикошет ясап чагылдырганда гына туа. Ситуацияләре дә ясалсын! Даниэль Дефо «Робинзон Крузо», Свифт – «Гулливерның сәяхәте», Жюль Верн – «Капитан Грант балалары» – шушы экстремаль ситуацияләрдә җиңүче булып чыккан яшь геройларны күреп, күпме буыннар нык булып тәрбияләнеп үскәннәр. Бер әсәрдә дә авторлар үгеп-нәсихәт укымаганнар, билгеле бер ситуациягә балаларны ыргытканнар гына. Кем булып каласың, язмыш үзе күрсәтә синең кемлегеңне. Әдипләр шуны әйбәт чагылдырганнар.
Ә Габдулла Тукаебыз?!. Быел Тукай елы. «Шүрәле» – «Былтыр киткән урманга, ялгызы бер ат җигеп». Нәни герой түгел. Әмма нәни герой Былтыр образында үзен күрә. Ул үзен ничек тотар иде? Аның шул хакта уйлаячагын Тукай белгән.

«Су анасы» – бу урында нәни героебыз, әлбәттә, бераз «ялгышты». Кызыкты бит кеше тарагына! Ни хәл итәсең, барыбыз да кызыгып яшибез. Актуаль мәсьәлә. Әмма нәтиҗәле, мораль бик әйбәт:

«Йә иясе юк дип, әйберләргә тими башладым». Ә бүген бөтенләй башка философия: «Йә иясе юк, чәлдереп калыйм», дип яшиләр. Һәм болар балалар әдәбияты проблемасы гына түгел. Ә кисәтергә Тукаебыз юк! Тукай булса да аны тыңлап торырлар иде микән!?

Бу кыйбласыз заманда балалар әдәбияты гына бу җинаяьләр белән көрәшә алмый, әлбәттә. Гомумән, әдәбиятның моңа көче җитми! Ә балалар әдәбиятына ни кала...?
Халык авыз иҗатына игътибар кирәк. Бар ул, әмма бездә әлегә бу тиешле дәрәҗәдә түгел. Дөнья әдәбиятына мөрәҗәгать итсәк, ил буйлатып беренче әсәрләр дә фольклорга таянып язылган. Ян Амос Коменский халык авыз иҗатына таянып үлмәс «Мир в картинках»сын яза, дөньякүләм мәгълүм француз Шарль Перро, халык әкиятләрен эшкәртеп, барлык милләт балалары укуы өчен кызыклы итә. Геройлары эшчән, түзем, тапкыр, киң күңелле. Тормыш чынлыгы фантазия белән үрелеп, үзәктә. Әкиятләр нигезендә халыкның үз балалары өчен иҗат иткән әсәрләре, тормышның сәнгатьчә чагылышы. 

Шотландияле Роберт Бернсның халыкчан тел белән язылган, фольклорны үрнәк иткән шигырьләрен бүген дә татар укучысы ятлый: 
Бревно останется бревном,

И в орденах, и в лентах.
Урысларның И.А.Крыловы, татарның Мәҗит Гафуриена ни кадәр охшаш. Г.Тукайның «Баскыч» шигыре, яки, баудан ычкынып, биеклеккә, «бөеклеккә» очкан шарның, кинәп шартлап аска төшү халәтен биргән Людмила Белинадан мисал:

Коль внутри лишь пустота,

Не выручит и высота.
Ә бүген, мәсәл итеп язарлык хакыйкать әзме? Дәвамчылары кайда бу бөек шәхесләрнең?

...Баш бармак. Бер. Әткәйгә.

Әткәй – өйдә баш кеше.

Имән бармак. Монысы –

Әнкәемнең өлеше.
Урта бармак - өченче.

Бусы инде, билгеле,

Әбиемә тиешле. 

«Әбкәем», дип кадерләп

Эндәшәбез без аңа
Йомшак урын әзерләп

Утыртабыз уртага. 
...Чәнти-чәнти – чәнтикәй,

Ул да, мин дә бәләкәй!.. (М.Газизовның «Бармаклар»)

Начармыни, юк бит нәкъ менә татар рухына җавап биргән кыйммәтләрне балалар фольклорыннан алып, үзәккә куя белә М.Газизов! 
Яисә, икенче мисал. Моннан өч ел элек, 6 сыйныфта укучы кызым дәрескә кирәк дип, ятлау өчен миннән шигырь сорый. Хакыйкать, укытучының үз баласы өчен һичкайчан вакыты юк бит аның, сайлап ал үзең дип, балалар әдәбияты буенча чыгарган ике томлык хрестоматияне бирдем. 15-20 минуттан, кызым, «ятладым, сөйлимме?», дип яныма килде. Күңеленә хуш шигырьләрне бик тиз отып алуын белсәм дә, гаҗәпкә калдым. Ә сер гади генә икән! Лирик әсәр ике юлдан гына тора, «Минем шигырь түгәрәк, әнә бара тәгәрәп». Ни өчен ике томлык китаптан әлеге шигырьнең сайлануы, әлбәттә, табышмак түгел. Баланың игътибарын форма үзгәлеге үзенә тарткан. Алар бит гадәти шигырьгә ияләнгән. Ә биредә - түгәрәк шигырь. Бу шушы ук баланы әдәбият белән кызыксындыруның бер алымы түгелмини? Аерым авторлар еш кына әсәрләрен укучы алдына сорау куеп тәмамлыйлар. Бу да үзенчәлекле күренеш, уңышлы куелган сораулар укуны кызыклы һәм шатлыклы итә, аңа бала чын күңелдән җавап табарга омтыла, канәгатьлек хисе кичерә. 
Алдарак сөйли башлаган вакыйганың әле бит дәвамы бар. Бераз вакыт узгач, кызым, әни бу юлы чынлап ятладым инде дип, кабат яныма килде. Ышанмыйсыз икән, һәркемнең үз ихтыяры, әмма бу юлы да бала Р.Миңнуллинны сайлаган: «Подъезддагы язулар» шигырен. Менә монысы инде, чыннан да уйлану өчен зур җирлек бирә. Ни өчен? Фикер йөртеп карыйк. Дөнья әдәбиятында тормышчан вакыйгаларны уенчыл, җиңел тел белән тасвирлаучы, әмма мәгънәле итеп, фольклор ярдәмендә яктырткан әдипләрнең алдарак зур уңышларга ирешүен инде ассызыклап киткән идек. Биредә дә шул ук хәл кабатлана түгелме соң?
Безнең йортның подъездына  
Ни генә язылмаган,  
Ничек кенә бозылмаган,  
Ни генә сызылмаган 
 ... Сүзләре нинди бит әле:

«Штирлиц»,
«Тарзан»,
«Фантомас».
«Булдылар монда кичә

Гөлнур + Халисә».
«Гөлназ + Мөхәммәт = мәхәббәт».
И, Нургали, Нургали,

Башын, күзен боргалый. ...
Аларның бабалары да,

Кереп дошман күзенә

Исемнәрен язып кайткан

Рейхстагның үзенә! (кыскартылып бирелде) 
Биредә, гомумән, өстән генә фикер йөрткәндә «юмор, кызык-мызык» уен бар кебек. Әмма төптәнрәк уйлап карасак, авторның биредә көлүе түгел, ачыргалануы, өзгәләнүе урын алган бит! Мәгънәле булса, тирән фикерле булса, көлкеле җиңел әсәрләр бик кирәк. «Нәзәкәтле юморист» исеменә лаек, күп милләтләрнең мәхәббәтен казанган Чарлз Диккенс әсәрләрен генә мисалга китерик, аны бөтендөнья балалары яратып укый. Бер үк автор турында сүзебез озаккарак китсә дә, тагын Р.Миңнуллинның «Яңгырда яланөс бик оза–а–ак торганнан соң язылган шигырь»енә тукталыйк. Биредә, яңгыр астында торучы нәни герой күз алдына килеп баса. Баштарак ул яңгырга шат «И–и–их, ява!», «Ә–ә–әх, ява» дисә, бераздан «У–у–у, ява!», «Ну–у–у, ява!», ди. Ахырдан исә:
Бр–р–р...

Бер–р–раз гына
Яумый тор–р–р,– 

дип яңгырга мөрәҗәгать итәргә мәҗбүр. Образлы сурәт бала халәтен күз алдына бастыра, елмайта. Кечкенә генә детальдә - авазлар уенында да хәттә шагыйрь бала психологиясен ачып, образ тудыруга сәләтле, аны юмор белән бәйләп бирү исә уңышны тагын да ассызыклый төшә, моны «нәзәкәтле юмор» дими, ничек атарга!?
Фольклорга таянып иҗат ителгән, халыкчан әсәрләребез, Аллага мең шөкер бар, уңышларыбыз бар. Әмма күпчелек бит бер урында таптанырга ярата. Балалар пьесаларында Т.Миңнуллин халык авыз иҗатыннан килгән геройларны уңышлы кулланып, үрнәк биргән иде. Соңгы елларда Ф.Яруллин, Г.Гыйльманов, Р.Корбан, Р.Мигалим пьесаларында матур гына, кызыклы ачышлар белән очраштык. Г.Гыйльмановның, гомумән, үзе дә галим кеше, «Татар мифлары» китабы авторы да буларак бу юнәлештә табышлары зуррак. Аның стенада көн күргән Бүкәе турындагы «Булат нигә яхшы укый?» әсәрләре мәктәп сәхнәсендә күп куелды. Мәскәү районының 34–че мәктәбендә бу әсәрне автор белән бергә карарга туры килгәч, ул үзе үк пьесаның шулай таралып китүенә гаҗәпләнүен әйткән иде. Ә сәбәп гади генә. Халык иҗаты, бала күрергә теләгән серле зат, сәнгатьчә уйланылган нигез, бала хыялы, маҗаралы сюжет – үз эшен эшләде.

Дөнья әдәбиятыннан Вальтер Скот, Виктор Гюго, Мигель Сервантес, Александр Дюма («Өч мушкитер», «Граф Монте-Кристо», «Королева Марго», «Королева Ожерелье»), Даниель Дефо («Робинзон Крузо»), Артур Конан Дойл («Шерлок Холмс маҗаралары»), Роберт Стивенсон («Утрау сокровещ») Джозеф Киплинг «Маугли», Джонатан Свифт («Гулливерның сәяхәте») һ.б. гына искә алыйк. Үзе исән вакытта ук төрле легендалар тууга сәбәпче Жуль Вернның әсәрләре... («Һава шарында сәяхәт», «Капитан Грант балалары», «Серле утрау» һ.б.). Алып кереп китә бит укучысын серле дөньяга! Геройларның табигать серләрен белергә омтылышы, авырлыкларны җиңеп чыгуы, гаделлеге, фәнни материалның поэтик алымнар белән бирелеше укучыны үзенә тарта. Юкка гынамы безнең галимнәребез Айның өске катламында ачылган таучыкны аның исеме белән атаганнар. Юк, ул бит әсәрләре аша үз вакытында Менделеев, Җуковский кебек мәгълүм затларны сәяхәткә, тикшеренүләргә этәргән.

Математик, инглиз Льюис Кэрроллның «Алиса в стране чудес» әсәре нинди гыйбрәтле! Язучының фольклорга ихтибары өстенә, математик булуы кызыклы башваткычлар тудыруга сәбәп булган дисәк, мөгаен, хата булмас, 

инглиз язучысы Алан Александр Милнның «Винни-Пух и все-все-все» әкияте табышлы, кызыклы бит! 
Безнең әдәбиятыбызда фәнни-фантастик, детектив, маҗаралар жанрында эшләүчеләр бармак белән генә санарлык, уңышларыбыз да уртакул. Югыйсә, аның балаларны фәнни ачышлар белән таныштырудагы үзенчәлеге, бала фантазиясен үстерүдәге роле зур. 
Италияле Коллодиның (Карло Лоренцини) – фәнни фантастика кысаларында язылган «Пиноккио маҗаралары»н искә төшерик. (А.Толстой эшкәртүендә «Алтын ачкыч яки Буратино маҗаралары» булып килеп керә). Автор әсәрен Буратиноның асылу вакыйгасы белән төгәлләргә тели. Укучылар бик зур тавыш куптаргач кына автор әсәрен дәвам итәргә мәҗбүр. Артур Конан Дойл «Шерлок Холмс маҗаралары»нда, төп героен караңгылыкка, бушлыкка озатып, әсәренә нокта куярга уйлый. Әмма укучыларның ризасызлыгы шул дәрәҗәга җитә ки, язучы үзе ук курка кала, яңадан героен тормышка кайтарырга мәҗбүр була. (Башка әсәрләренә дә фәнни фантастика белем өстенлек итә: «Затеринный мир», «Маракотова бездна» һ.б.). Ни өчен Г.Кутуйның «Рөстәм маҗаралары» повесте укучы өчен бүген дә кызыклы? Чөнки ул реаль тормыш та кебек, юк та кебек. Укымыйлар дип әйтмәгез, мондый кызыклы әсәрләрне балалар укый. Элекке елларда да укыганы да, укымаганы бар иде. 
Ш.Галиев - әдәбиятка шаулап килеп керде, уңышларга иреште, үзен яраттырды, чөнки аның үзенә генә хас яңалыгы бар иде, Шәвәлиендә татар балалары үзләрен күрделәр, ул кичергән хисләр белән яшәделәр. Географиядән белеме тирән Ләбибә Ихсанова әдәбиятка яңарак сюжет, кызыклы белем, үзгә геройлар алып килде. Әмма язучы соңгы елларда иҗаттан беркадәр читләште, чөнки ул турыдан-туры «бүгенге балага мин ничек язарга кирәклеген белмим, аны нәрсә кызыксындырганын белмим» дип әйтүдән курыкмады. Ә язучыга бер урында таптану килешми. 
Дөрес, уңышларыбыз да байтак. Ул прозада бала психологияен тирәннән ачу белән бәйләнә. Сыйныфтан тыш укуларда балалар В.Нуриевның хикәяләрен бер тында укып чыгалар, бәхәсләшәләр, көлешәләр. Ф.Яруллинның тормыш проблемаларын бала кичерешләре аша ачуы үзе генә дә ни тора! А.Гыймадиев, Л.Лерон, Р.Бәшәр, Р.Вәлиева Җ.Тәрҗеманов әсәрләре кызыклы, балаларча, гади.
Гражданлык, патриотик тәрбия мәсьәләләрен яктырту балалар әдәбиятында күптәннән килә әмма, әлеге тема белән бәйле уңышлар беркадәр кимеде. Бу – бер яктан аңлашыла да: мондый проблемалы фикер өчен тәңгәл килердәй, ниятне торышка ашырырдай форма табуы җиңел түгелдер. Әмма, яңарак фикер бу юнәлештә дә бик кирәк. Җиңүнең 65 еллыгы уңаеннан мәктәпләрдә бик күп чаралар үтте. Мәктәп укытучылары еламый гына, нинди материалга таяныйк дип ачыргаланалар. Әлбәттә, М.Җәлил, Ф.Кәрим, Г.Кутуйлар бар, әмма ... Мәктәпләрдә физика, математика укытучылары сценария язып азаплана, темага туры китереп, шигырьләр иҗат итә... (Дөрес махсус бәйрәмнәр өчен сценарияләр хәзер бераз күренә башлады, әмма болар гына җитми, күрәсең). 
Р.Корбанның шигырьләрен 6 яшьлек улыма укыйм. «Үсәсем килә» шигыре. «Кызык, әни, тагын укы әле», ди. Укыйм. Укып бетергәч улым, «әни, су эчәсем килә!» Менә бала күңеле!!! Менә балаларча язу нәрсә дигән сүз ул! Ошамаганны мәҗбүр итеп тыңлатып булмый, «уйныйсым килде әле», дия дә китеп бара ул!

Дөрес, балалар көен көйләгән булып, балалар кебек кыланган булып, бүген күп шигырьләр языла. Ерак эзләп йөрисе түгел, «Мәйдан» журналының соңгы битләрен актарыгыз. Анда балаларны артык кечкенәгә санап, аларча «меҗелдәү» мисалларын күп күрерсез. 
Ә балалар үсә. Бездән артыграк белеп үсәләр. Һәм укыйлар...
Әдәбият исә балаларга һаман да элекке юнәлештә барып, күптән урнашкан карашларга таянып, тәэсир итәргә, тәрбияләргә тырыша. Бу зур ялгыш. Нинди юл кала соң?

1) Аң-белем, прогресив нана-технологияләргә таяныйк дияр идем, үзебез алардан артта калып барабыз бүген. Яшьләр аны без авторлардан күбрәк беләләр. Бу турыда уйланучыларга мин «Большие мамочки: сын как отец» дигән Америка фильмын карарга тәкъдим итәр идем. Әтисе башта улына бер дә юл куймый, аны үзенчә тәрбияләмәкче була. Тегесе тыңламый. Әмма икесе дә үлем куркынычы астында калгач, әти кешенең акыллы тормыш тәҗрибәсе, кыюлыгы аркасында гына исән калганнарын күреп, шуны аңлап, улы әтисенең нык таянычына әверелә. Димәк, балалар өчен язам дисән, үзең күп бел, тормышны, аның законнарын өйрән. Үзең үрнәк бул – бу идеяне сеңдерергә кирәк балаларга да!
2) Балалар язучысы булсаң, дөньяны, тормышны бел, төрле өлкәләрдәге могҗизалардан хәбәрдәр бул. Сәяхәт ит. Сәяхәт турында китаплар укы. Җюль Верн кебек. Чит илгә генә түгел, тере язучы күрергә тилмергән татар авылларына, балалар бакчаларына, мәктәпләргә йөр. Язучы һәм мәктәп арасында бәйләнешләр нык түгел. Бу хәл, бәлки, милли әдәбиятның специфик сыйфаты – соңгача әле төшенеп бетелмәгән, әмма канга нык сеңгән, башлангычта шәҗәрә, гаилә кебек кыйммәтләргә өстенлек бирү белән дә бәйләнгәндер. Әмма ничек кенә булмасын, чор язучылары геройларының характерларын мәктәп хәлләре аша да сурәтләргә тиеш.

3) Гаделлек тантанасы турында күп яз. Дөрес, бүген дөньяда гаделсезлек тантана итә. Бүген заман геройлары Мисырда, Туниста, Ливиядә гаделлек өчен көрәшүчеләр. Безнең язучыларыбыз бу турыда берни белмиләр, язмыйлар дияргә була.

4) Дини тәрбияне дә әдәбиятта куллан. Диннең риваятьләре, сурәләре, аятләре күп төрле әдәби образларга әйләндерелеп, яшьләрне тәрбияли ала. М.Фәйзуллинаның «Гаилә әлифбасы» бар. Балалар яратып кабул иткән Ф.Яхинның «Пәйгамбәрләр тарихы» бар, Аллаһы Тәгаләбезне зурлаган хикәяләре бар. «Ак әбиләр догасы» - исеме генә дә ни тора, моңа өстәп, Дүсем авылы ак әбиләренең зякер әйтеп, Коръән чыгып, Аллаһы тәгаләдән яңгыр сораулары, теләк кабул булып, могҗиза туу үзе үк сер, могҗиза түгелмени!? Мондый әсәрләребез күбрәк булса, яныма килеп, апа, ярдәм итегез әле, миңа Аллаһы Тәгаләнең көче турында яисә аятләр, сурәләр кулланып язылган әсәрләр кирәк иде, аларны өйрәнәсем килә, дигән студентларга күпләп исемлек бирә алыр идем.
5) Хезмәт тәрбиясе. Совет чорында бу тема әдәбиятта уңышлы гына гәүдәләнә иде. Бүген бөтенләй юк. Болай ярамый бит, торгызырга кирәк!

6) Үрнәк алырлык геройлар, батырлык үрнәге кирәк. В.Сухомлинский юкка гына хезмәтләрендә баланың үз-үзен тәрбияли башлавы өчен аның үзенә беркадәр охшаган үрнәк герой кирәк булуы турында басым ясамый, әлбәттә. Тормыш тәҗрибәсе әле зур булмаган бала, җәмгыятьтә формалашу өчен үрнәк эзли. Бу очракта әкияти сыйфат һәм вакыйгаларның чынлык белән бәйләнүе исә укучының кичерешләренә дә уңай тәэсир итә. «Герой» төшенчәсе үзенең героик мәгънәсен югалтып, синонимнары ярдәмендә «хәрәкәт итүче зат», «персонаж» дип бәяләргә мөмкин булган «зурлар» әдәбиятыннан аермалы буларак, бу өлкәдә «герой» «героик шәхес» мәгънәсендә, чөнки идея баланың кабул итүе, мөнәсәбәте, үзен герой урынына куеп каравы белән бәйләнә һ.б. 
Болар, әлбәттә, борчыган мәсьәләләрнең бер өлеше генә. Әгәр моны аңламыйбыз икән, безгә бер генә юл кала: нәрсә диясезме? Ул - әдәбиятны җилгәреп утыру. Элегрәк елларда : 
«Эх, басыйк станокка!

Сартировка - веялка», 

дигән җыр бар иде. Бүген әдәбият белгечләренә дә, язучыларыбызның кайберләренә дә, әнә шулай әдәбиятны сортларга аерып утырырга гына:

Менә монысы – гражданлык лирикасы,

Монысы – күңел лирикасы,

Монысы – мәхәббәт лирикасы, дип сортларга аерып, җилгәреп утырырга гына кала.

Мәгълүм ки, мондый «әлпи, тиси, җомһи» дип сөйләнеп утыруда әдәбият амбарлары көшелләре һич тә артмый да, тулыланмый да. Әмма шушы хәл бүген балалар әдәбияты дигән өлкәдә дә бик ачык күренә. 
Родариның «Чиполлино маҗаралары» әсәрендә, мәгълүм ки, көлкеле парадокслар җитәрлек. Язмыш мәсьәләсе хәл ителгәндә, кавалер Помидор ялагай Яшел Борчакка һич тартынусыз менә нәрсә ди: «Если ты адвокат – стало быть, я прав». Әлбәттә, һәркемнең үз хакыйкате. 

Игътибарыгыз өчен зур рәхмәт!

